
Rreth 100 vjet pas miratimit të Magna Carta, më 12 qershor 1215, akti i cili përbën kushtetutën e parë moderne në botë, miratimi i së cilës shënoi një hap përfundimtar në kufizimin e pushtetit absolut të monarkut dhe inter alia edhe të krijimit të sistemit të parlamentarizmit si hapi i parë për lindjen e sistemit demokratik modern të qeverisjes; Shkodra qyteti mesjetar Shqiptar miratoi Statutin e saj. Statuti i Shkodrës
 pa dyshim që është një vepër e madhështore juridike e cila ka një karakter të dukshëm kushtetues. Ky statut përmban në vetvete një tërësi garancish procedurale të cilat mishërohet kryesisht në të drejtat dhe liritë themelore të parashikuara për shtetasit si dhe për çdo person tjetër me shtetësi të huaj ose pa shtetësi. Përmbajtja e këtij statuti tregon qartazi nivelin e lartë të zhvillimit të kulturor-juridik të Qytetit të Shkodrës krahas me qytetet e tjera Shqiptare dhe të huaja si Durrësi, Drishti, Tivari, Kotorri, Raguza, Venecia, Firencja etj. 

Abstract

About 100 years after the adoption of the Magna Carta, on June 12, 1215 that constitutes the first modern Constitution in the world, the adoption of which preludes a final step towards the limitation of the monarch’s absolute power and inter alia also the establishment of the parliamentary system as the first step for the creation of the democratic governance system; Shkodra the Albanian medieval city adopted its Statute. The Shkodra Statute without doubts constitutes a magnificent legal act with a clear and visible Constitutional nature. This statute contains a significant set of procedural guarantees which are embodied mostly in several human rights and fundamental freedoms guaranteed to every citizen as well as to every foreign person, including stateless persons. The content of this Statute clearly indicates a very advance legal-cultural development of the City of Shkodra along with other Albanian and foreign cities such as: Durres, Drisht, Tivar, Kotorr, Raguza, Venice, Florence etc. 

1. Karakteri kushtetues i Statutit të Shkodrës

Origjina e termit kushtetutë është termi latin Constitutione, që në të Drejtën Romake nënkuptonte një dekret ose një ligj të lëshuar nga perandori, ndërsa në shumës termi Constitutiones nënkuptonte një përmbledhje ligjesh.
 Më vonë, ky term mori forma të tjera si orationes (ligje të paraqitura në Senat), Edicta, term i përdorur për të identifikuar ligjet në përgjithësi, mandata, decreta, rescripta etj.
 Në fakt, pas shekullit të 3-të A.D (Anno Domini) pas hartimit të Kodit të Justinianit, Constitutiones ishin forma e vetme e legjislacionit.
 Ndonëse duhet theksuar që termi Constitutiones ka një kuptim shumë të ndryshëm nga kuptimi i fjalës së sotme kushtetutë
, përsëri ky term buron nga Constitutiones, term i cili pasonte termin tjetër më të vjetër ligjor latin Statutum, që kishte një kuptim më të ngushtë. Në fakt, Pierre Grégoire i Toulouse në vitin 1578 në veprën e tij De Republica, përdori termin kushtetutë në një kuptim të gjerë modern, duke iu referuar shprehjes së vjetër status reipublicae.
 Pra, vërehet qartë një lidhje midis termit mesjetar statut dhe termit modern kushtetutë. Nga ana tjetër, përveç lidhjes midis këtyre dy termave nga pikëpamja gjuhësore dhe historike, një lidhje e fortë e dukshme bëhet nga natyra dhe përmbajtja e tyre. Në thelb, kuptimi i sotëm juridiko-gjuhësor i termit kushtetutë si “Një ligj themelor dhe organik i një kombi ose shteti që krijon institucionet dhe aparatin e qeverisë, përcakton qëllimin pushtetit sovran qeverisës dhe garanton të drejtat dhe liritë individuale”
, mishërohet më së miri edhe në statutet e qyteteve mesjetare, në përgjithësi dhe posaçërisht, në Statutin e Qytetit të Shkodrës. Ky statut, sikurse thoshte Thomas Paine për kushtetutat, ishte në thelb jo një akt i qeverisë, por një akt i popullit
 të Qytetit të Shkodrës, me anë të të cilit krijoheshin institucionet dhe i gjithë aparati i qeverisjes, si dhe përcaktoheshin kufijtë e pushtetit shtetëror përballë të drejtave dhe lirive themelore të qytetarëve si mbartës të sovranitetit, nga i cili buronte edhe pushtetit shtetëror në Qytetin e Shkodrës. Në mbështetje të këtij qëndrimi, mund t’i referohemi edhe faktit që kushtetuta më e vjetër që është ende në fuqi, është Kushtetuta e San Marinos e titulluar si Statutae Republicae Sancti Marini, e shkruar në vitin 1600 dhe e bazuar në Statuti Comunale të qytetit të vitit 1300, pra, në statutin mesjetar të San Marinos. 

Më konkretisht, karakteri kushtetues i Statutit të Shkodrës vërehet qartazi që në formulimin e Kreut 6 të titulluar “Mbi aktet anti-statutore”, ku thuhet se: “Aktet që bien në kundërshtim me Statutet, quhen të paqena e të pavlera”. Sigurisht, kjo shprehje është e njëjtë dhe ka të njëjtin kuptim me qëndrimin e babait të konstitucionalizmit modern, Hans Kelzen sipas të të cilit, e Drejta nënkuptonte rregulla dhe jo fakte dhe shfaqej në formën e një sistemi me strukturë të qartë hierarkike. Sipas tij, “një normë bën pjesë në një sistem i cili bazohet thjesht në faktin që vlefshmëria e kësaj norme mund të ndiqet që nga norma themelore, mbi të cilën ndërtohet sistemi.”
 Pra, kjo sipas Kelsen, do të thoshte që norma në fjalë është e vlefshme vetëm nëse është krijuar në përputhje me normën më të lartë ose Kushtetutën, e cila përcakton vlefshmërinë e të gjithë normave. Pra, nëse Kushtetuta është e vlefshme, kjo do të thotë që edhe të gjithë normat e tjera të krijuara në bazë të saj dhe në përputhje me të, janë të vlefshme.
 Sipas kësaj logjike, një akt ose është i pavlefshëm ose i vlefshëm dhe një akt i pavlefshëm është nul dhe një akt nul nuk përbën një normë, por vetëm një shfaqje në formë të jashtme të saj.
 Ndër dispozitat e tjera me karakter të pastër kushtetues, vlen të përmenden sidomos krerët 89, 90, 91, 93, 97, 98-107. Në këta krerë, përcaktohen disa nga organet më të rëndësishme të qytetit, si dhe mënyra e zgjedhjes së funksionimit të tyre në një formë të njëjtë me kushtetutat moderne, të cilat përcaktojnë organet kryesore kushtetuese dhe të gjithë aparatin shtetëror. Norma të tjera me karakter të pastër kushtetues janë sidomos nga krerët 110 – 151, që përcaktojnë një seri normash të cilat, në tërësinë e vet, formojnë një kornizë garancish procedurale që garantojnë të drejtën për proces të rregullt nga një gjykata e pavarur dhe e paanshme, si dhe përcaktojnë deri diku mënyrën e organizimit dhe funksionimit të pushtetit gjyqësor në mënyrë pothuajse të njëjtë me kushtetutat moderne, përfshi këtu Kushtetutën e RSH. Për shembull, Kreu 123 përcakton që të provuarit e së vërtetës duhet të bëhet, ndër të tjera, vetëm nëpërmjet dëshmitarëve ose provave të ligjshme, sikurse përcakton edhe neni 32 i Kushtetutës së RSH, i cili përcakton që askush nuk mund të deklarohet fajtor mbi bazën e të dhënave (provave) të mbledhura në mënyrë të paligjshme. Nga kjo mori normash bie në sy karakteri laik i pushtetit gjyqësor, të cilit në Kreun 145 i jepet e drejta të gjykojë edhe çështje, ku njëra nga palët të ishte një klerik. Sigurisht, kjo normë tregon qartazi se Qyteti i Shkodrës kishte mundur që, nëpërmjet Statutit të tij, të krijojë një shtet laik në të gjithë parametrat e tij, duke arritur me sukses të fusë nën autoritetin e pushtetit shtetëror edhe kishën, gjë e cila në periudhën e mesjetës ishte shumë e vështirë ose e pothuajse e pamundur të bëhej edhe nga shumë vende të mëdha evropiane. Është me rëndësi të theksohet se që në vitet 1300, Shkodra kishte mundur të veçohej nga pjesa më e madhe Evropës, duke krijuar një sistem modern e demokratik qeverisjeje shumë të zhvilluar për kohën, ndërkohë që për mbarë Evropën pushteti shtetëror në mesjetë pothuajse nuk ekzistonte, pasi gjatë kësaj periudhe, sistemi i organizimit politik paraqitej i copëzuar nga ekzistenca e pushtetit feudal.
 Madje, mund të thuhet se koncepti i përgjithshëm i shtetit nuk ekzistonte.
 Në atë kohë, pushteti feudal ishte i lidhur me pronën private dhe shtrihej në kufijtë e pronës private. Gjithashtu, ky pushtet ndikohej shumë nga ekzistenca e marrëdhënieve të vasalitetit, të cilat karakterizonin marrëdhëniet feudale gjatë Mesjetës. E thënë me fjalë të tjera, pushteti, në atë kohë, nuk ishte i lidhur me territorin e një shteti, siç ndodh sot dhe as nuk ushtrohej nga organe të centralizuara. Ndërkaq, kristalizimi i strukturave të centralizuara të pushtetit shtetëror filloi në Evropë midis viteve 1100 dhe 1300 dhe këto struktura nuk kishin zhvilluar ende tiparet e një shteti modern deri në 1450
. 

Një tjetër veçori e Statutit të Shkodrës me një rëndësi të jashtëzakonshme është ngritja e një sistemi qeverisje, i cili mundësonte de jure dhe de facto një decentralizim të gjerë të pushtetit qendror në favor të pushtetit lokal, në një mënyrë dhe në masë të lakmueshme edhe sot në ditët tona. Këshilli i Komunës ishte organi kolegjial, i cili ushtronte pushtetin në nivel vendor. Ajo që të bie në sy lidhur me Këshillin e Komunës, është se Statuti në Kreun 100 përcakton ndalimin e konfliktit të interesave në rastin e shqyrtimit të një çështjeje që përfshin një anëtar të tij ose një të afërm të tij, të cilëve në këtë rast iu ndalohej pjesëmarrja në mbledhjen përkatëse të Këshillit. Të gjithë këto norma dhe shumë norma të tjera e bëjnë Statutin e Shkodrës, pa dyshim, një kushtetutë të mirëfilltë moderne e demokratike. 
2. Garancitë Procedurale në Statutin e Shkodrës 

Statuti i Shkodrës përmban një numër të madh normash juridike, të cilat përbëjnë një kuadër të plotë garancish procedurale që mund të cilësohen si një kartë të drejtash dhe lirish themelore, gjë e cila është e zakonshme për kushtetutat moderne, veçanërisht për ato të më të rejat. Prania e kësaj Karte të Drejtash dhe Lirish Themelore të Njeriut në Statutin e Shkodrës, përforcon karakterin e tij kushtetues dhe pasqyron natyrën shumë moderne dhe demokratike të sistemit të qeverisjes që kishte zgjedhur Shkodra. Prania e kësaj Karte dhe e një seri dispozitash të tjera tregojnë se, ndonëse forma e organizimit shtetëror ishte monarki, kjo e fundit mund të vlerësohej si një monarki moderne Kushtetuese, ku ishin kufizuar mjaft pushtetet e monarkut në favor të ushtrimit të pushtetit shtetëror drejtpërdrejt nga qytetarët nëpërmjet organeve që i zgjidhnin ata vetë në mënyrë demokratike. Garancitë procedurale parashikohen që në fillim të Statutit, në Kreun 3, ku përcaktohet se qytetarët duhet të thirren në gjyq me letër e vulë dhe nuk janë të detyruar të paraqiten në periudhën e festës së Shën Stefanit deri në Shën Shirgj, ashtu sikurse nuk janë të detyruar të paraqiten në gjykatë edhe me fillimin e mbjelljeve e deri në festën e Shën Stefanit të Krishtlindjeve. Kjo normë synonte në thelb, të garantonte të drejtën e qytetarit për të qenë i pranishëm në procesin në të cilin ai merr pjesë si palë dhe rrjedhimisht, për të realizuar të drejtën për t’u dëgjuar dhe për t’u mbrojtur përpara se të gjykohet, pra, në një mënyrë po aq moderne sa edhe sot. Në vijim, një rëndësi të madhe paraqet Kreu 97, në të cilin përcaktohet papajtueshmëria e funksionit të gjyqtarit me funksionin e avokati. Krahas këtij përcaktimi, në këtë kre përcaktohet që gjyqtari duhet të gjykojë me ndershmëri, paanësisht dhe pa u joshur nga miqësitë. Sipas kësaj, gjyqtari ishte i detyruar t’i fiksonte pretendimet e të dy palëve nëpërmjet një sekretari, në të njëjtën mënyrë sikurse përcaktohet sot në K.Pr.C. Në Kreun 107 përcaktohet që avokatët duhet të jenë të pajisur me prokurë siç duhet, për të qenë përfaqësues në gjyq; këtu përcaktohet qartë, gjithashtu, se avokatit i ndalohet të braktisë njërën palë dhe të përfaqësojë palën tjetër në të njëjtin proces, duke parashikuar në këtë mënyrë rregulla të qarta për ndalimin e konfliktit të interesave për avokatët, të cilët në rast të mosrespektimit të kësaj norme, dënoheshin për të paguar katër hyperperë Sklavonie. Statuti përcakton, gjithashtu, si garanci të drejtën e palëve për të kërkuar përjashtimin e trupit gjykues, si dhe detyrimin e vetë trupit gjykues për të hequr dorë nga gjykimi i një çështjeje (Kreu 111, 112) bazuar në lidhjen e gjakut. Po ashtu, në rast se gjykatësi këshillohet me gjykatësin, për të cilin është kërkuar përjashtimi për arsyet e mësipërme, ai dënohet me tetë hyperperë gjobë dhe vendimi quhet i paqenë e i pavlefshëm.
Një tjetër çështje me rëndësi është pushteti që i ka rezervuar Statuti gjykatës për të garantuar një proces të rregullt, të shpejtë dhe të paanshëm. Posaçërisht në Kreun 115, gjykatës i është dhënë e drejta që t’ia japë palës gjënë e kërkuar, nëse pala tjetër nuk paraqitet në gjyq tri herë me radhë. Po ashtu, në Krerët 257, 258 përcaktohet ndalimi i fyerjes ndaj të pandehurit dhe ndaj kundërshtarit dhe, nëse një gjë e tillë ndodh, atëherë pala që fyen e humbet automatikisht gjyqin. Ndërkaq, Kreu 263 i jep të drejtë gjykatës të dënojë me gjobë prej 12 hyperperë ata që bëjnë zhurmë gjatë gjykimit. Kreu 118 kërkon që çdo palë, së bashku me pretendimin e tij (kërkesëpadinë), duhet që t’i paraqesë gjykatës provat në të cilat bazon pretendimet e tij. Një përcaktim shumë i rëndësishëm është bërë, gjithashtu, në Kreun 119, ku thuhet që kur ndonjëri hap gjyq për çështje prone ose për shuma nga tetë hyperperë e lartë, gjyqi duhet të zhvillohet brenda 15 ditëve, kurse për çështje me më pak se tetë hyperperë vendos vetë gjykata. Ky përcaktim përbën, në thelb, një garanci shumë moderne për një gjykim të shpejtë, i cili i mundësonte palës një restitutio integrum. Po ashtu, Kreu 122 përcakton që barra e provës i takon atij që pretendon një të drejtë. Formulimi i saktë në Statut është: “Kur kërkohet gjëja e huaj, duhen prova për ta marrë. Për gjënë e vet, nuk ka nevojë për dëshmi ...” Statuti përcakton, gjithashtu, që mjetet e të provuarit të pretendimeve në një proces janë vetëm provat e marra në mënyrë të ligjshme, duke ndaluar përdorimin e provave të marra në mënyrë të paligjshme. Statuti përcakton rregulla të qarta mbi mënyrën e marrjes së dëshmisë, thirrjes së dëshmitarëve dhe dhënies së dëshmisë në shtëpi nga dëshmitarët e pamundshëm për t’u paraqitur në gjyq, si dhe nga gratë që duhet të betohen, gjithashtu, si dëshmitare. Statuti dënon ata që bëjnë dëshmi të rreme ose që rekomandojnë dhe paraqesin dëshmitarë të rremë, me pagimin e dëmit të shkaktuar dhe me gjobë prej tetë hyperperësh Sklavonie. Statuti i detyron gjyqtarët për të shpallur vendimin brenda 15 ditësh dhe, nëse gjykatësi nuk e respekton këtë vendim, ai dënohet të paguajë një gjobë prej nëntë hyperperësh Sklavonie. Po ashtu, Statuti detyron që gjykatësit të bazojnë vendimet e tyre në Statut, pasi në të kundërt ato do të konsiderohen si të pavlefshme. 

Statuti, ndonëse një akt mesjetar, ka parashikuar edhe arbitrazhin si procedurë të posaçme për zgjidhjen e mosmarrëveshjeve, krahas gjykatës. Konkretisht, në Kreun 95 përcaktohet që “Arbritrat që zgjidhen me dëshirën dhe vullnetin e të dy palëve, duhet ta japin gjykimin e tyre në prani të noterit, në mënyrë që gjithçka që thonë ose vendosin arbritrat, të jetë e padiskutueshme dhe e qëndrueshme përgjithmonë, në përputhje me statutet e qytetit tonë”. Parashikimi i arbitrazhit si procedurë për zgjidhjen e mosmarrëveshjeve është treguesi më domethënës i vlerave moderne të këtij Statuti.

Një tjetër përcaktim i rëndësishëm i bërë në Statut e që meriton një shqyrtim më vete është përcaktimi i rregullave të posaçme kundër korrupsionit, sidomos korrupsionit në gjyqësor. Kreu 156 përcakton që, nëse një gjykatës merr të holla për një gjë dhe nëse një gjë e tillë provohet, ai dënohet me tetë hyperperë Sklavonie gjobë, detyrohet të paguajë dëmin e shkaktuar dhe humbet përgjithmonë të drejtën për t’u zgjedhur si gjyqtar në Komunë. I njëjti rregull vlen edhe për noterin, si dhe për çdo funksionar tjetër në qytetin e Shkodrës. Kjo normë paraqet një rëndësi të posaçme jo vetëm në kuadër të garancive procedurale, pasi lufta ndaj korrupsionit siguron inter alia një proces të drejtë e të paanshëm, por gjithashtu tregon një ndërgjegje të lartë juridike si nga ana e të qeverisurve, ashtu edhe nga ana e qeverisësve. Padyshim, parashikimi i normave të sipërpërmendura në harmoni të plotë me të gjithë normat e tjera të Statutit, e bën këtë të fundit aktin më të rëndësishëm ligjor të qyteteve shqiptare mesjetare. Gjithashtu, vlen të theksohet që, pavarësisht ndikimeve të huaja, Statuti përbën në thelb një akt që buron nga vullneti i qytetarëve të Shkodrës, në të cilin janë mishëruar edhe shumë institute dhe nocione tradicionale shqiptare, duke e bërë atë një dokument me rëndësi të posaçme juridiko-historike. Lidhur më këtë çështje, historiani Shaban Sinani mban qëndrimin që “në Rilindjen Evropiane asnjë popull nuk e arriti gjithçka vetë. Atë që la mangët njëri, e plotësoi tjetri”
. Prandaj, mund të thuhet pa mëdyshje, se Statuti i Shkodrës është një gërshetim i kulturës mbizotëruese të kohës në Evropë, veçanërisht asaj veneciane me traditën e lashtë juridike Shqiptare. Ky përfundim, përforcohet edhe nga prania e termit besë në statut, si dhe nga fakti që krahas Shkodrës, edhe shumë qytete të tjera shqiptare kishin hartuar statutet e tyre, të cilat bazoheshin kryesisht në traditën shqiptare. 

Përfundime

Siç del qartë në pah, Statuti i Shkodrës përbën në thelb një kushtetutë si: “Një ligj themelor dhe organik i një kombi ose shteti që krijon institucionet dhe aparatin e qeverisë, përcakton qëllimin pushtetit sovran qeverisës dhe garanton të drejtat dhe liritë individuale”
; një kushtetutë nga më modernet e kohës, e cila karakterizohet nga një ndarje e dukshme e shtetit me kishën, decentralizim i gjerë i pushtetit qendror drejt organeve vendore dhe që përmban në vetvete një kartë moderne të drejtash dhe lirish themelore të njeriut. Prania e kësaj karte së bashku me shumë dispozita të tjera, të cilat garantojnë një shkallë shumë të lartë autonomie vendore vetëqeverisëse, përbën në thelb një kornizë normash kushtetuese, të cilat i japin shtetit formën e një monarkie kushtetuese moderne. Përmbajtja e Statutit dhe natyra e tij gjithë-rregulluese, ka mundur të ushtrojë autoritet edhe mbi Kishën nëpërmjet krijimit të një sistemi qeverisjeje të përqendruar dhe të mirëorganizuar, në kohën kur në Evropë nocioni i shtetit nuk ekzistonte apo sapo kishte filluar të kristalizohej. Këto përfundime përforcohen më tej kur në Statut gjejmë norma të posaçme që synojnë luftën ndaj korrupsionit si dhe arbitrazhin si mjet për zgjidhjen e mosmarrëveshjeve, të cilat i japin atij një karakter të dukshëm modern.

Përfundimisht, mund të themi që ekzistenca e këtij Statuti dhe posaçërisht përmbajtja e tij, tregon “me gjithë vështirësitë që paraqesin burimet, me karakterin e tyre fragmentar... se trojet shqiptare, deri në prag të shekullit të 15-të, ecnin në zhvillimin e vet ekonomik-shoqëror e kulturor me ritme të barabarta me vendet e tjera të zonës ballkanike buzë Adriatikut”
.

